
6. Serat Bratayuda

Jarwan saka buku kuna abasa Jawa Kuna. Sing njarwakake R.Ng. Yasadipura I. Dhapukane awujud tembang macapat. Isine nyritakake perange Pandhawa karo Kurawa.

7. Babad Giyanti

Dhapukane tembang macapat. Sing yasa R.Ng. Yasadipura I. Isine pecahe Kraton Surakarta dadi Surakarta lan Ngayogyakarta.

8. Arjunasasrabau

Uga diarani Lokapala. Sing ndhapuk R. Ng. Yasadipura II. Dhapukane awujud tembang macapat. Isine crita bab Prabu Harjunasasra ing Maespati.

9. Wicara Keras

Isine dukane Ki Yasadipura II priksa kaanane Kraton Surakarta nalika samana kang sarwa usreg ora tumata. Dhapukane awujud tembang macapat.

10. Wulangreh

Sing ngarang Ingkang Sinuwun Paku Buwana IV. Dhapukane awujud tembang macapat. Isine dadi panuntune wong Jawa anggone padha ngabdi marang Kraton Surakarta.

11. Wulang Sunu

Sing ngarang uga Ingkang Sinuwun Paku Buwana IV. Dhapukane uga tembang macapat. Isine meh padha karo buku Wulangreh.

12. Arjuna Sasra

Crita-asline saka buku Kanda. Sing njarwakake Kyai Sindusastra. Isine crita bab Prabu Harjuna Sasra, lan uga ngemot critane Sugriwa lan Subali. Dhapukane awujud tembang macapat. Buku-buku wayang anggitane Kyai Sindusastra liyane, yaiku: Sumbadra Larung, Parta Krama, Srikandhi Maguru Manah, lan Cekel Waneng Pati.

